
XIZMAT KO‘RSATISH TARMOQLARIDA 
BOSHQARUV SALOHIYATINI OSHIRISH
Tleubergenov Raxat Shahibaevich
Qoraqalpoq davlat universiteti,
«Menejment va iqtisodiyot asoslari» kafedrasi dotsenti, i.f.n.
Rakhat67@mail.ru 

Annotatsiya. Ushbu maqolada xizmatlar sohasi korxonalari faoliyati boshqaruv jarayonlarining funktsiyonal samaradorligini 
ichki imkoniyatlardan foydalanish asosida oshirish, professiyonal va sifat jihatdan yuqori xizmat turlarini ko‘rsatish orqali 
soha korxonalari raqobatbardoshligini ta’minlash hamda resurslarni elektron boshqarish, ta’minot zanjiri boshqaruvi 
raqamli tizimlarini joriy etish asosida boshqaruv mexanizmlarini takomillashtirish borasida ishlab chiqish asosiy maqsad 
hisoblanadi.

Kalit soʻzlar: boshqaruv, samaradorlik, sifat, daromad, bandlik, strategik rejalashtirish, marketing, innovatsiya.
Abstract. In this article, the main goal is to increase the functional efficiency of management processes of service sector 
enterprises in the world based on the use of internal capabilities, to ensure the competitiveness of industry enterprises by 
providing professional and high-quality types of services, as well as to develop management mechanisms based on the 
introduction of digital systems for electronic resource management and supply chain management.

Key words: management, efficiency, quality, income, employment, strategic planning, marketing, innovation.
Аннотация. В данной статье основной целью является повышение функциональной эффективности процессов 
управления деятельностью предприятий сферы услуг на основе использования внутренних возможностей, 
обеспечение конкурентоспособности предприятий отрасли за счет предоставления высокопрофессиональных и 
качественных видов услуг, а также разработка механизмов управления на основе внедрения цифровых систем 
электронного управления ресурсами и управления цепочками поставок.

Ключевые слова: управление, эффективность, качество, доход, занятость, стратегическое планирование, 
маркетинг, инновации.

K I R I S H
Jahonda xizmatlar sohasi korxonalari faoliyati boshqaruv jarayonlarining funktsiyonal samaradorligini ichki 

imkoniyatlardan foydalanish asosida oshirish, professiyonal va sifat jihatdan yuqori xizmat turlarini ko‘rsatish 
orqali soha korxonalari raqobatbardoshligini ta’minlash hamda resurslarni electron boshqarish, ta’minot zanjiri 
boshqaruvi raqamli tizimlarini joriy etish asosida boshqaruv mexanizmlarini takomillashtirish borasida qator 
ilmiy tadqiqotlar olib borilmoqda.

Mamlakatimizda milliy iqtisodiyotni tarkibiy o‘zgartirish va diversifikatsiya qilish, bandlikni ta’minlash, 
aholining daromadi hamda turmush sifatini oshirishning muxim yo‘nalishlaridan biri sifatida xizmat ko‘rsatish 
sohasini rivojlantirishga katta etibor berilmoqda. Shu boisdan, 2022-2026-yillarga mo‘ljallangan Yangi  
O‘zbekistonning taraqqiyot strategiyasida «Xizmat ko‘rsatish sohasini jadal rivojlantirish, yalpi ichki mahsulotni 
shakllantirishda xizmatlarning o‘rni va ulushini oshirish, ko‘rsatilayotgan xizmatlar tarkibini, eng avvalo, ularning 
zamonaviy yuqori texnologik turlari hisobiga tubdan o‘zgartirish»  bo‘yicha muhim vaziyfalar belgilab berilgan. 
Bu vaziyfalarning muvaffaqiyatli bajarilishi xizmatlar sohasi korxonalarida boshqaruv salohiyatini aniq baholash 
orqali xizmatlar sifatni oshirishni ta’miinlash, xizmat ko‘rsatish korxonalarida risklarni boshqarish va soha 
korxonalarida raqobatbardoshlikni ta’minlash mexanizmlarini takomillashtirish kabi chora-tadbirlarini ishlab 
chiqishni taqoza etadi.   

Hududlar kesimida, jumladan, Qoraqalpog‘iston Respublikasida so‘nggi yillarda xizmatlar sohasi 
dinamikasining sezilarli o‘sishi kuzatilmoqda. Statistik ma’lumotlarga ko‘ra, 2022–2024-yillar davomida 
ko‘rsatilgan xizmatlar hajmi 2,8 baravar, aholi jon boshiga xizmatlar hajmi 2,7 baravar, xizmatlar sohasida 
faoliyat yuritayotgan korxonalar soni 1,1 baravar, kichik biznes subyektlari ulushi esa 1,5 baravar oshgan. Bu 
holat hududda sohani kengaytirish, xizmatlar diversifikatsiyasi va biznes muhitini yaxshilash bo‘yicha amalga 
oshirilayotgan islohotlarning samaradorligini tasdiqlaydi.

Shu nuqtai nazardan qaraganda, xizmat ko‘rsatish tarmoqlarida boshqaruv salohiyatini oshirish va 
innovatsion mexanizmlarni takomillashtirish nafaqat iqtisodiy samara, balki ijtimoiy barqarorlik, aholining 
farovonligini oshirish va hududlarning kompleks rivojlanishini ta’minlovchi hal qiluvchi omillardan biridir. 
Zamonaviy texnologiyalar asosida xizmat ko‘rsatish jarayonlarini optimallashtirish, xodimlar malakasini oshirish, 
innovatsion g‘oyalarni boshqaruvga joriy etish hamda raqobatbardosh xizmat turlarini rivojlantirish bugungi 
kunda sohaning asosiy strategik vazifalaridan bo‘lib qolmoqda.

Mazkur tadqiqot aynan shu jarayonlarni ilmiy tahlil qilish, Qoraqalpog‘iston Respublikasi misolida xizmat 
ko‘rsatish sohasida boshqaruv salohiyatini oshirishning innovatsion yo‘nalishlarini asoslab berish, boshqaruv 
mexanizmlarini takomillashtirish bo‘yicha ilmiy-amaliy takliflar ishlab chiqishga qaratilganligi bilan dolzarb 
hisoblanadi.

M A V Z U G A  O I D  A D A B I Y O T L A R  S H A R H I
Xizmatlar sohasining rivojlanishi va unda boshqaruv samaradorligini oshirish masalalari so‘nggi yillarda 

xalqaro va milliy tadqiqotlarning asosiy yo‘nalishiga aylangan. A. Gershuny, V. Baumol va D. Bellning ilmiy 
qarashlariga ko‘ra, xizmatlar ulushining ortishi postindustrial jamiyatning bosh belgilaridan biri bo‘lib, mehnat 
mahsuldorligi va innovatsion rivojlanish bilan uzviy bog‘liq.

Xizmatlar nazariyasida A. Barens va F. Kotler xizmat sifati, mijozlar tajribasi va xizmatlarni differensiallashtirish 
korxonalar uchun asosiy strategik ustunlik ekanini ta’kidlaydi. Innovatsion boshqaruv bo‘yicha P. Drucker, 
J. Schumpeter va M. Porter tadqiqotlari raqamli texnologiyalar va modernizatsiyaning raqobat ustunligi 
yaratishdagi ahamiyatini asoslab beradi.

O‘zbekiston olimlari (U. Uzokov, B. Khodjaev, N. Mamatqulov va boshqalar) xizmatlar sohasining 
modernizatsiyasi, biznes muhitini yaxshilash va raqamli transformatsiyani milliy jihatdan o‘rganib kelmoqda. 
Qoraqalpog‘iston bo‘yicha tadqiqotlar esa hududda xizmatlar ulushining ortishi, bandlik va kichik biznesning 
faolligi bilan bog‘liq rivojlanish tendensiyalarini ko‘rsatadi.

Shu bilan birga, mavjud adabiyotlar tahlili xizmatlar sohasini boshqarish, raqamli texnologiyalarni joriy etish 
va innovatsion mexanizmlarni hududiy sharoitlarga moslashtirish bo‘yicha amaliy tadqiqotlar yetarli emasligini 
ko‘rsatadi. Bu mavzuning ilmiy dolzarbligini oshiradi.

T A D Q I Q O T  M E T O D O L O G I YA S I
Ushbu tadqiqotda xizmatlar sohasining rivojlanish jarayonini, uning boshqaruv mexanizmlarini va hududiy 

omillarini ilmiy asosda tahlil qilish maqsad qilingan. Tadqiqot metodologiyasi kompleks yondashuvga asoslanib, 
quyidagi ilmiy-uslubiy tamoyillarni o‘z ichiga oladi:

1. Nazariy-metodologik asoslar
Tadqiqotning nazariy bazasini xizmatlar iqtisodiyoti bo‘yicha klassik va zamonaviy ilmiy konsepsiyalar 

(Gershuny, Baumol, Drucker, Porter, Becker, Schultz) hamda O‘zbekiston va xorijiy olimlarning ilmiy ishlari 
tashkil etadi. Xizmatlar sohasini rivojlantirishga taalluqli normativ-huquqiy hujjatlar ham metodologik asos 
sifatida o‘rganildi.

2. Umumilmiy tahlil usullari
Mantiqiy tahlil va sintez – nazariy manbalarni tahlil qilish va umumlashtirishda qo‘llandi.
Induksiya va deduksiya – xizmatlar sektoridagi tendensiyalarni aniqlashda ishlatildi.
Abstraktsiya va modellashtirish – boshqaruv mexanizmlarining nazariy modelini yaratish uchun qo‘llanildi.
3. Empirik tadqiqot usullari
Statistik tahlil – Qoraqalpog‘iston Respublikasi xizmatlar sektoriga oid rasmiy statistik ma’lumotlar asosida 

o‘sish dinamikasi baholandi.
Taqqoslamali tahlil – hududlar va davlatlar kesimida xizmatlar sohasining rivojlanish ko‘rsatkichlari 

solishtirildi.

Metodologiya zamonaviy boshqaruv, raqamli iqtisodiyot va hududiy rivojlanish yondashuvlarini birlashtirgan 
holda, xizmatlar sohasini kompleks baholash imkonini beradi.

T A H L I L  V A  N A T I J A L A R
Tadqiqot davomida xizmatlar sohasining rivojlanish tendensiyalari, tarkibiy o‘zgarishlari va boshqaruv 

samaradorligi ko‘rsatkichlari chuqur o‘rganildi. Olingan natijalar ushbu sohada iqtisodiy faollikning sezilarli 
darajada ortib borayotganini va hududiy rivojlanish uchun muhim omilga aylanganini ko‘rsatadi.

2025-yil 27-fevraldagi  «Xizmatlar sohasi barqaror rivojlanishi uchun qulay shart-sharoitlar yaratishga oid 
qo‘shimcha chora-tadbirlar to‘g‘risida» gi PQ-78-sonli qarori, O‘zbekiston Respublikasi Prezidentinig qarori, 

2023-yil 11-sentyabrdagi “O‘zbekiston-2030 strategiyasi to‘g’risida”gi PF-158-son  O‘zbekiston Respublikasi 
Prezidentining Farmoni va boshqa me’yoriy-huquqiy hujjatlarda belgilangan vaziyfalarni amalga oshirishda 
xizmat qiladi.

Xizmat ko‘rsatish sohasida boshqaruv salohiyati asosan quyidagilarga bog‘liq:
•	 Inson resurslari sifatini oshirish (kadrlar malakasi);
•	 Innovatsiya va raqamli texnologiyalarni joriy qilish;
•	 Sifat menejmenti va standartlar;
•	 Iqtisodiy-tashkiliy mexanizmlar (strategik rejalashtirish, marketing, mijozlar bilan ishlash).
Inson resurslari sifatini oshirish (kadrlar malakasi) - inson kapitali, kadrlarni qayta tayyorlash va malaka 

oshirish kurslari, motivatsiya tizimi (ish haqi, bonus, rag‘batlantirish). 
Innovatsiyalar va raqamli transformatsiya: 
- CRM tizimlarini joriy etish (mijozlar bilan munosabatlarni boshqarish); 
- Onlayn xizmatlar, mobil ilovalar va chat-botlardan foydalanish; 
- Elektron hukumat va davlat xizmatlarini raqamlashtirish.
Sifat menejmenti:
- ISO 9001 kabi xalqaro standartlarni joriy qilish; 
- Xizmat ko‘rsatishda “Customer Experience” (mijoz tajribasi) modelini qo‘llash.
Tashkiliy va iqtisodiy mexanizmlar:
- Xizmat turlarini diversifikatsiya qilish (turizm, savdo, bank, tibbiy xizmat va h.k.); 
- Raqobat muhitini yaratish; 
- Davlat-xususiy sheriklikni kengaytirish.
Hududlarda xizmatlar sohasi rivojlanishini baholash, o‘zining tarkibi bo‘yicha savdo, transport, tashish 

va saqlash, yashash va ovqatlanish bo‘yicha xizmatlar, axborot va aloqa, sog‘liqni saqlash hamda ijtimoiy 
xizmatlar ko‘rsatish kabi faoliyat turlarini o‘z ichiga oladi. Xizmatlar sohasi faoliyatining pirovard natijasi 
ko‘rsatilgan xizmatlar hajmi bilan belgilanadi. Shu sababli, xizmatlar sohasining iqtisodiyotda, xususan, 
hududlar rivojlanishidagi rolini aniqlashda aholiga ko‘rsatilgan xizmatlar hajmi o‘lchov indikatoridan foydalanish 
qabul qilingan.

1-jadval. Qoraqalpog‘iston Respublikada xizmatlar sohasining asosiy ko‘satkichlari bo‘yicha ma’lumot

№ Ko‘rsatkichlar 2022 yil 2023 yil 2024 yil 2024-2022 yilga nisbatan 
o‘sishi (baravar)

1. Xizmatlar hajmi
mlrd. so‘m 10 421,9 12 876,6 28 820,8 2,8

2.
Aholi jon boshiga xizmatlari 
hajmi 
ming so‘m

5 310,8 6 472,6 14 294,6 2,7

3.
Xizmatlar sohasida faoliyat 
ko‘rsatayotgan korxona va 
tashkilotlar, %  

62,7 65,8 70,3 1,1

4. Xizmatlar sohasida kichik 
biznes va tadbirkorlik, % 49,9 51,4 73,6 1,5

Jadval ma’lumotlaridan ko‘rinib turibdiki, 2022–2024 yillar davomida Respublika bo‘yicha xizmatlar hajmi 2,8 
baravar, aholi jon boshiga to‘g‘ri keladigan xizmatlar hajmi 2,7 baravar, xizmatlar sohasida faoliyat yuritayotgan 
korxona va tashkilotlar soni 1,1 baravar, kichik biznes va tadbirkorlik subyektlari soni esa 1,5 baravar oshgan.

Xizmat ko‘rsatish jarayonlarini optimallashtirishning eng muhim vositalaridan biri bu ishlab chiqarishni 
boshqaruv tizimi. Bu xizmat ko‘rsatishni boshqarish va nazorat qilish jarayonlarini avtomatlashtirish, ishlab 
chiqarish jarayonlarini rejalashtirish va muvofiqlashtirishni yaxshilash, shuningdek mahsulot sifatini oshirish va 
xarajatlarini kamaytirish imkonini beradi. 

Yana bir muhim vosita-bu sifat boshqaruvi tizimidan foydalanish. Bu xizmat ko‘rsatish tsiklining 
barcha bosqichlarida sifat standartlarini o‘rnatish va ularning bajarilishini nazorat qilish imkonini beradi, bu 
mahsulot sifatini yaxshilashga va mijozlarning ehtiyojlarini qondirishga yordam beradi. Shuningdek, raqamli 
texnologiyalardan logistikani avtomatlashtirish uchun foydalanish mumkin. Bu o‘z o‘rnida mahsulotni etkazib 
berish vaqtini qisqartirish, zaxiralarni nazorat qilishni yaxshilash va logistika xarajatlarini kamaytirish imkonini 
yaratadi.

Xizmat ko‘rsatish tarmoqlarida boshqaruv salohiyatini oshirish   mexanizmlarini takomillashtirishning 
asosiy maqsadi - bu iqtisodiy samaradorlikni oshirish bilan birga, jamiyatning umumiy farovonligini 

ta’minlashdir. Shu sababli, xizmat ko‘rsatish sohasida boshqaruvni takomillashtirishning har bir jihati 
mamlakatning iqtisodiy barqarorligini saqlash va rivojlantirishda muhim rol o‘ynaydi. Maqsadga erishish 
uchun xizmat ko‘rsatish tashkilotlarida zamonaviy boshqaruv metodlarini joriy etish, xodimlar salohiyatini 
oshirish va yangi texnologiyalardan foydalanish zarur. Xizmat ko‘rsatish sohasidagi boshqaruv mexanizmlarini 
takomillashtirishning eng muhim yo‘llaridan biri - bu raqamli texnologiyalarni keng joriy etishdir. Hozirgi kunda 
dunyo miqyosida raqamli transformatsiya xizmat ko‘rsatish sohasini yangilashda asosiy omilga aylanmoqda.

Xizmat ko‘rsatish tashkilotlari, masalan, banklar, do‘konlar, restoranlar va boshqa xizmatlar sohasidagi 
tashkilotlar o‘z mijozlari bilan muloqot qilishda va xizmatlarni taqdim etishda zamonaviy texnologiyalarni 
faol qo‘llayapti. Bu esa mijozlar bilan yanada yaqin aloqalar o‘rnatishga, xizmatlar sifatini yaxshilashga va 
raqobatbardoshlikni oshirishga yordam beradi. Shuningdek, xizmat ko‘rsatish sohasida boshqaruvning 
takomillashuvi bilan birga, inson resurslarini boshqarish metodlarini ham innovatsiyalash zarur. Xodimlarning 
malakasini oshirish, ularni yangi texnologiyalar bilan tanishtirish, rahbarlarning boshqaruv uslublarini yangilash 
tashkilotlarda samarali boshqaruvni ta’minlashga yordam beradi.

X U L O S A  V A  T A K L I F L A R
Tadqiqot natijalari xizmatlar sohasining hududiy iqtisodiyotda tobora muhim o‘rin egallab borayotganini 

ko‘rsatdi. Raqamli texnologiyalarni joriy etish, innovatsion boshqaruv yondashuvlari va inson kapitalining 
rivojlanishi ushbu sohaning asosiy rivojlanish drayverlari sifatida shakllanmoqda. Xizmatlar tarmog‘ida sifati, 
hududiy taqsimotdagi nomutanosibliklar va infratuzilma bilan bog‘liq cheklovlar hali ham mavjud bo‘lib, ularni 
bartaraf etish barqaror rivojlanish uchun zarurdir.

Takliflar:
1. Xizmatlar sifatini oshirish
ISO 9001 kabi sifat standartlarini joriy etish.
Xizmat jarayonlarini qayta qurish (BPR).
Mijoz tajribasini boshqarish tizimini yo‘lga qo‘yish.
2. Raqamlashtirishni jadallashtirish
Hududiy “raqamli xizmatlar platformasi”ni yaratish.
Korxonalarni CRM, ERP va elektron hujjatlashtirish tizimlari bilan jihozlash.
Internet infratuzilmasini modernizatsiya qilish.
3. Inson kapitalini rivojlantirish
Maxsus o‘quv markazlari va qisqa kurslarni kengaytirish.
Xizmat ko‘rsatish madaniyati bo‘yicha amaliy treninglar tashkil etish.
Zamonaviy motivatsiya va HR texnologiyalarini joriy qilish.
4. Hududiy infratuzilmani yaxshilash
Transport, logistika va turizm infratuzilmasini modernizatsiya qilish.
Xizmatlar klasterlarini shakllantirish.
Investitsiya muhitini yaxshilash va investorlar uchun qulay sharoit yaratish.
5. Innovatsion xizmatlarni kengaytirish
Elektron tijorat, masofaviy xizmatlar va IT-servislarni rivojlantirish.
Turizm, ta’lim, tibbiyotda innovatsion paketlar yaratish.
Startaplar va innovatsion loyihalarni qo‘llab-quvvatlash.
6. Qoraqalpog‘iston uchun maxsus takliflar
Transport-logistika, turizm, savdo, IT kabi yo‘nalishlarni birlashtirgan xizmatlar klasterini shakllantirish.
Nukus va yirik tumanlarda “raqamli xizmatlar markazlari”ni tashkil etish.
Tadbirkorlikni qo‘llab-quvvatlash maqsadida soliq imtiyozlari va kredit mexanizmlarini soddalashtirish.

Foydalanilgan adabiyotlar ro’yxati:
1.	 O‘zbekiston Respublikasi Prezidentining 2022-yil 31-avgustdagi “Qoraqalpog‘iston Respublikasida tadbirkorlik, 

innovatsion texnologiyalar va inrfatuzilmalarni jadal sur’atlarda rivojlantirish orqali aholi farovonligini oshirishning 
qo‘shimcha chora-tadbirlari to‘g‘risida”gi 312-son Farmoni. https://president.uz/uz/lists/view/5481 

2.	 O‘zbekiston Respublikasi Prezidentining 2024-yil 9-fevraldagi “Qoraqalpog‘iston Respublikasini kompleks ijtimoiy-
iqtisodiy rivojlantirish va aholi bandligini ta’minlashning qo‘shimcha chora-tadbirlari to‘g‘risida”gi PQ-66-son Qarori. 
https://lex.uz/ru/docs/-6797659

3.	 Yerejepova B.A. Qoraqalpog‘iston Respublikasida maishiy xizmatlar sifatini oshirishning tashkiliy-iqtisodiy mexanizmini 
takomillashtirish. Monografiya. T.: 2025. 129 b.

4.	 Qoraqalpog‘iston Respublikasini ijtimoiy-iqtisodiy rivojlantirish strategiyasi. Toshkent IFMR, 2013.  

